
ТАЛАБАЛАРДА МАЪНАВИЙ-АХЛОҚИЙ КОМПЕТЕНЦИЯЛАРНИ 

РИВОЖЛАНТИРИШ УСУЛЛАРИ 
 

Ушбу мақолада талабаларда маънавий-ахлоқий компетенцияларни ривожлантириш 

зарурияти, усуллари ва уларни маънавий, маданий, ахлоқий, сиёсий, ҳуқуқий, иқтисодий, ижтимоий 

жиҳатдан етук, мустақил фикрловчи баркамол авлод қилиб вояга етказишнинг илмий-услубий 

асослари ишлаб чиқилган.  

Таянч сўз ва иборалар: таълим ислоҳоти, талаба, ўқувчи-ёшлар, тарбия, маънавият, ахлоқ, 

компетенция, маънавий-ахлоқий компетенция, ривожланиш, метод, йўналиш. 

В данной статье рассматриваются  потребность и методы развития духовно-нравственных 

компетенций у студентов. Затронуты  научно-методические основы  развития независимого 

мышления зрелого поколения в духовно, культурно, этически, политически, юридически, 

экономически и  социальных сферах. 

Ключевые слова и фразы: образовательная реформа, студент, молодежь, образование, 

духовность, этика, компетентность, духовно-нравственная компетентность, развитие, метод, 

направление. 

This article develops the need and methods of developing spiritual and moral competencies in students 

and the scientific and methodological basis for their development into a spiritually, culturally, ethically, 

politically, legally, economically, socially mature independent thinking generation. 

Key words and phrases: educational reform, student, student-youth, education, spirituality, ethics, 

competence, spiritual-moral competence, development, method, direction. 

 

Мамлакатимизда баркамол авлодни шакллантириш, ёшларни маънавий-ахлоқий ва жисмонан 

соғлом этиб тарбиялаш, уларни олиб борилаётган ислоҳотларнинг фаол иштирокчисига 

айлантиришга қаратилган чора-тадбирлар изчил амалга оширилмоқда. 

Бугунги кунда давлатимизнинг асосий мақсадларидан бири келажак пойдевори бўлган ёшларни 

маънавий, маданий, ахлоқий, сиёсий, ҳуқуқий, иқтисодий, ижтимоий етук мустақил фикрловчи 

баркамол авлод қилиб вояга етказишдир.  

Ўзбекистон Республикаси Президентининг 2019 йил 3 майдаги “Узлуксиз маънавий тарбия 

концепциясини тасдиқлаш ва уни амалга ошириш чора-тадбирлари тўғрисида” ПҚ-4307-сон Қарори 

ижросини таъминлаш, шунингдек, ёшларни мустақил ҳаётга дунёқараши кенг, фаол фуқаролар этиб 

тарбиялаш мақсадида мамлаккатимизда кенг қамровли ишлар олиб борилмоқда. Ушбу 

концепциянинг мақсади - ёш авлодда мустақил ва бахтли ҳаёт учун зарур ижтимоий малака ҳамда 

фазилатларни ёшига мос, босқичма-босқич шакллантиришдан иборатдир. 

2017-2021 йилларда Ўзбекистон Республикасини ривожлантиришнинг бешта устувор 

йўналиши бўйича Ҳаракатлар стратегиясида назарда тутилган “аҳоли, айниқса, ёшлар тарбияси билан 

боғлик вазифаларни самарали амалга ошириш, уларни тинч-осойишта ҳаёт учун энг зарур таянч 

компетенциялар билан таъминлаш, маънавий тарбияни баҳолашнинг илмий асосланган 

индикаторларини ишлаб чиқиш,  тарбия жараёнида узлуксизлик, узвийлик тамойилларига таянган 

ҳолда, аввало, ёшларни маънавий тарбиялаш бўйича асосий йўналишларни белгилаш, ёшларда 

Ватанга садоқат, тадбиркорлик, иродалилик, мафкуравий иммунитет, меҳр-оқибатлилик, 

масъулиятлилик, бағрикенглик, ҳуқуқий маданият, инновацион фикрлаш, меҳнатсеварлик каби 

муҳим фазилатларни болаликдан бошлаб босқичма-босқич шакллантириш каби чора тадбирлар 

босқичма-босқич амалга оширилмоқда” [1].  

Таълимни тарбиядан, тарбияни таълимдан ажратиб бўлмайди, бу икки жараён ўзаро уйғун, 

узлуксиз асосда ташкил этилгандагина одобли, ахлоқий фазилатларга эга, юксак маънавиятли, шу 

билан бирга билимдон, зукко, руҳан ва жисмонан соғлом, кенг дунёқараш ва тафаккурга эга, 

замонавий касб-ҳунар эгаси бўлган ватанпарвар ёшларни етиштириб беради. 

“Компетентлик” тушунчаси таълим соҳасига педагогик-психологик изланишлар натижасида 

кириб келган тушунча ҳисобланади. Шу сабабли компетентлик “ноанъанавий вазиятлар, кутилмаган 

ҳолларда мутахассиснинг ўзини қандай тутиши, мулоқотга киришиши, рақиблар билан ўзаро 

муносабатларда янги йўл тутиши, ноаниқ вазифаларни бажаришда, зиддиятларга тўла 

маълумотлардан фойдаланишда, изчил ривожланиб борувчи ва мураккаб жараёнларда ҳаракатланиш 

режасига эгалик”ни англатади.  

Ўзбекистонда ёшлар тарбиясини замонавий асосда илмий-технологик ислоҳ қилиш борасида 

олиб борилаётган ишлар уни бугунги кун эҳтиёжларидан келиб чиққан ҳолда илмий асосланган таянч 

компетенциялар, фазилатлар асосида шакллантиришни талаб этмоқда.  

Компетенциянинг муҳим йўналишларидан бири маънавий-ахлоқий компетенциялардир. 

Маънавий-ахлоқий компетенциялар - Ватанга садоқат, тадбиркорлик, иродалилик, мафкуравий 

иммунитет, меҳр-оқибатлилик, масъулиятлилик, толерантлик, ҳуқуқий маданият, инновацион 

фикрлаш, меҳнатсеварлик каби фазилатларни шакллантиришни ўз ичига олади. 

Ватанга садоқат, бурч ва масъулият, ташаббускорлик ва бошқа фазилатлар ёшлар онгида 

назарий тушунчалар сифатида қолиб кетгани ҳолда унинг табиатида амалий одатларга айланмаяпти. 

Бунинг оқибатида уларнинг ушбу фазилатлар ҳақидаги сўзлари билан амаллари орасида тафовут 

намоён бўлмоқда, бу эса ҳар йили мустақил ҳаётга кириб келаётган ёшларнинг ҳаётда ўз ўринларини 

топишларида бир қатор муаммоларни юзага келтирмоқда. Айрим ўқувчи-ёшларда юксак 

мақсадларнинг шаклланмаганлиги, ўзини-ўзи ўқишга сафарбар қилиш, ирода, матонат, тиришқоқлик, 

ҳаракат фазилатлари етарли ривожланмаганлиги таълим сифатига ҳам зарар кўрсатмоқда. 

Ўқувчи ёшларни  тарбиялашда  маънавий-ахлоқий компетенцияларини шакллантириш учун, 

албатта тарбияга эътибор беришимиз зарур. Тарбия бу туғилгандан бошланади ва умрнинг охиригача 

давом этади. Буюк мутафаккирларимиз А.Авлоний, А.Фитратлар таъкидлаганидек, тарбия, аввало 

оиладан бошланади. Оила ҳар бир халқнинг, миллатнинг давомийлигини сақлайдиган, миллий 

қадриятларнинг ривожини таъминлайдиган янги авлодни дунёга келтириб, уни маънавий ахлоқий ва 

жисмоний баркамол қилиб тарбиялайдиган, жамиятнинг асосий негизи ҳисобланувчи муқаддас 

маскандир. Ёшларнинг ақлий, ахлоқий, эстетик, жисмоний, маънавий моддий тарбиясида асосий 

омил ва восита оила ҳисобланади.  

Маънавий-ахлоқий компетенциянинг муҳим таркибий қисми – ватанпарварликдир. 

Ватанпарварлик сўзининг негизини Ватан ташкил этади. Ватан арабча сўз бўлиб, “киндик қони 

тўкилган”, “она юрт” маъносини англатади. Инсон учун Ватандан буюкроқ бойлик йўқ. Ватан инсон 

яшайдиган маданият, маънавият, адабиёт, санъат, илм-фан ўчоғидир. Иймонли, эътиқодли, кишилар 

Ватан нима эканлигини яхши тушунадилар. Шу боис Ҳадиси Шарифда “Ватанни севмоқ 

иймондандир”, деб бежиз ёзилмаган. Ватан – бепоён далалар, халқ, халқнинг ҳаёти, турмуш тарзи, 

иймон-эътиқоди, урф-одатлари, расм-русумлари, удумлар, анъаналари, халқ яратган обидалар, 

моддий ва маънавий мерос, аждодлар, уларнинг буюк таълимотлари, халқнинг тили, тарихи, давлат 

рамзларидир. Бугун ҳар жиҳатдан ривожланиб бораётган таълимнинг барча босқичларида ёш 

авлоднинг тарбиясига алоҳида эътибор берилмоқда. Шундай экан, ёшларга чуқур назарий ва амалий 

билимлар, касбий малака, кўникмалар ҳосил қилиш, ижтимоий ҳаётдаги воқеа-ҳодисалари ва 

муаммоларига тўғри муносабатда бўлишга ўргатиш, Ватанни севиш, аждодлари яратган бебаҳо 

маънавий жавоҳирларни имкон қадар эгаллаш, уларни асраб-авайлаш ва бойитиш, мамлакатимиз 

келажагини, ижтимоий-иқтисодий тараққиётнинг бугунги ҳолатини чуқур таҳлил қилиш, жаҳондаги 

ва мамлакатимиздаги маънавий, ақлий билимлардан фойдаланиб воқеликда фаол иштирок этиш 

руҳида тарбиялаш бугунги кун талабидир.  

Маънавий-ахлоқий дунёқараши шаклланган ўқувчи-ёшларда маънавий-ахлоқий билим, 

маънавий-ахлоқий тафаккур, маънавий-ахлоқий ҳис-туйғу, маънавий-ахлоқий идрок фазилатларни 

тушуниш даражалари ривожланган бўлади. Маънавий идрок, ахлоқий ирода, хатти-ҳаракат ва 

малакалар бир-бирини тўлдириб, ўқувчининг шахсий ҳаёти, фаолиятида ўз ифодасини намойиш 

этади.  

Маънавий-ахлоқий компетенциянинг муҳим таркибий қисмларидан яна бири 

адолатпарварликдир. Адолатпарварлик – инсон ва жамиятнинг, муайян киши, гуруҳ ёки жамоага 

ҳуқуқий ва ахлоқий меъёрлар асосида кўрсатган таъсирини англатади. У адолат тушунчаси билан 

боғлиқ ва унга таянган ҳолда шахс ва ижтимоий гуруҳлар имкониятлари, талаблари, ҳуқуқлари, 

ахлоқий фаровонлигини меъёрлайди. Адолат – ижтимоий, фалсафий, ахлоқий ва ҳуқуқий тушунча 

сифатида жамиятнинг шахс олдига қўядиган талаблари меъёрини, турли шиорлар ва ижтимоий 

гуруҳларнинг ижтимоий-иқтисодий, сиёсий, маънавий-маданий воқеаларга муносабатини 

характерловчи онг тушунчаси ҳисобланади [5, 49].  

Маънавий-ахлоқий компетенциялар талаба-ёшларда мустақил эътиқод, дунёқараш ва мақсадга 

эга бўлиш, эзгу фикр, эзгу сўз, эзгу амал бирлигини таъминлаш, шахсий манфаатни жамият манфаати 

билан уйғун кўриш йўналишларида мустаҳкамланади. Ўқувчиларда муайян даражада маънавий-

ахлоқий тафаккур, маънавий ахлоқий фазилат, маънавий-ахлоқий фаолият, маънавий-ахлоқий 

муносабат, маънавий-ахлоқий ҳаракатлар яхлит ҳолатда камол топади ва ижтимоий-иқтисодий 

тараққиёт ҳамда жамият маънавиятини мустаҳкамлаш учун асос бўлади. 

